
Cai lijchoj ua dlejnum : règlement régissant les diverses dispositions du travail salarial. 
 
 

ZAAJ LUG COJ 
 
 
Hauvpaug Koomhum Moob ntseeg Yexus hab kev Koomteg Qha txuj Moozoo nyob 
tebchaws Faabkis (Fédération des Eglises Chrétiennes Missionnaires Hmong de 
France) tau tsimtsaa lawvle kevcai lijchoj has txug kev tsimtsaa koomhum ntawm 
numtswv tebchaws Faabkis. 
 
HKMF tau tsimtsaa sawv lug rua kev siskoom ua Vaajtswv dlejnum lawvle cov 
homphaj nraag nuav : 
 

1) Npaaj kuas muaj kev pehawm Vaajtswv. 
2) Qha txuj Moozoo. 
3) Cobqha cov ntseeg hab npaaj puab nqegteg ua Vaajtswv dlejnum. 
4) Cobqha thawjcoj. 
5) Coj cov ntseeg lug nyob ua ib lub cev rua ntawm Tswv Yexus. 
6) Tsimtsaa pawgntseeg. 
7) Dlaws teebmeem. 

 
Yog yuav ua kuas moog txug hab moog tau le cov homphaj hab cov zeemmuag kws 
has lug uantej nuav hab ntawm tug cai tsimtsaa (statuts) hab txuj hauvpaug kev 
ntseeg (confession de Foi), HKMF txha tsim tug cai tswjfwm nuav lug rua HKMF tau 
siv lawvle nraag nuav. 
 
 
 
 

PAWG I : HAS TXUG LUB NPE 

 
I – 1) LUB NPE : 
 

Lub npe ntawm kev siskoom nuav hu ua « Hauvpaug Koomhum Moob 
 ntseeg Yexus hab kev Koomteg Qha Txuj MooZoo nyob tebchaws Faabkis ». 
Muab  sau tuablu le nuav : “HKMF”. 

 
 
 
 

PAWG II : HAS TXUG HKMF LUB CEV, COV PAWGNTSEEG 

 
II – 1) HKMF LUB CEV : 
 

Vaajtswv txuj lug phoo tshab tau qha has tas pawgntseeg yog Tswv Yexus lub 
cev kws peb qhovmuag pum. 

Lawvle tau teev ca rua huv tug cai tsimtsaa nqai 4, HKMF lub cev yog cov 
ntseeg los cov pawgntseeg kws tau pumzoo koom tuabcov homphaj hab tau 
zoosab lug sissau uake. 

 
 
II – 2) TXAJNTSIG HAB KEV NQEGTEG (Privilèges et devoirs) : 
 

A)  HKMF feem : 
1) tau nkaag nyob rua ib qho kev tsimtsaa kws muaj meejmom rua  

tebchaws Faabkis hab txawv tebchaws. 
2) tau koom nrug ib tsev tuabneeg ntawm saab kev ntseeg kws : 
  - muaj ib lub homphaj kev ua dlejnum dleb,  

  - yog ib qhovchaw kws muaj kev tuavxaam hab yuav  
     nthuav teg dlejnum kuas lujhlub,   

  - yog ib qhovchaw muaj kev nrhav paabcuam rua tej  
     pawgntseeg,  

  - yog ib qhovchaw siskoom teg nyob ua paab ua pawg. 
3) muaj feem yuav tau txais tej dlejnum ntawm HKMF los lug  

ntawm lwm paabpawg kws HKMF muaj kev cog phoojywg. 
 

B)  Cov pawgntseeg feem : 
1) paab, txawb hab koom tej dlejnum ntawm HKMF : kev koomteg  

sistxhawb saab kev thov VT, tswvyim, dlaagzug, nyajtxag hab  
lwmyaam. 

2) tuaj koom thaus HKMF tau hu txug : rooj saab-laaj, rooj  
txhawbsab, rooj cobqha hab kev sissau lwmyaam. 

3) fwm hab ncaajnceeg rua kev tswjfwm nyob rua huv nwg  
pawgntseeg, xws le kev nrhav XF, kev yuav hab ceev tej vaajtsev 
kws siv ua dlejnum ntawm cov pawgntseeg, kev tswj  hab ceev 
nyajtxag hab lwmyaam. 

4) muaj kev txais tog zoo, kev cog phoojywg nrug tej paab pawg  
kws HKMF tau muaj kev cog phoojywg los zwm rua. 

5) Qha hab tshaabxu rua HKMF paub txug nwg pawgntseeg. 
 
II – 3) KEV NKAAG UA TSWVCUAB RUA HKMF (affiliation) : 
  

A) Yog cov pawgntseeg kws tau uake sisthaam hab pumzoo tsimtsaa 
HKMF thaus civthawj ntawd, kws tub yeej yog koomhum (ntseeg) lawvle 
numtswv txuj cai 1901 los 1905 lawm. 

 
B) Cov pawgntseeg kws zwm rua HKMF yuav tau xaa puab tug cai 

tsimtsaa (statuts), txuj hauvpaug kev ntseeg (confession de Foi) hab tug 
cai tswjfwm (règlement intérieur) tuaj rua HKMF tshuaj saib puas muaj 
kev cuamtshuam HKMF kev ntseeg hab kev tswjfwm uantej siv tau. 

 
C) Cov xaav zwm ua tswvcuab rua HKMF : 

1)   yog ib pawgntseeg kws tau raug tsimtsaa ua koomhum ntseeg  
lawvle numtswv txuj cai (1901 los 1905) lawm. 

2) pawgntseeg ntawd yuav tau ua ib dlaim ntawv cobzeem nkaag  
xaa tuaj rua HKMF nrug rua puab cov cai tsimtsaa (statuts), txuj  
hauvpaug kev ntseeg (confession de Foi) hab tug cai tswjfwm 
(règlement intérieur). 

3) Rooj tsaavxwm ntawm HKMF maam nrug puab thaam hab  
maam has rua puab paub txug kev txais. 

 
II – 4) KEV TSWJFWM NTAWM COV PAWGNTSEEG HKMF : 
 

A) Kev ywjpheej rua kev tswjfwm ntawm nyag ndlagtug : 
 

Txhua pawgntseeg kws zwm rua HKMF yeej koom ua ibpaab ibpawg 
nrug HKMF tabsis nyag muaj nyag kev tswjfwm kheej hab kev fwjxwm 
txug nyag tej nyajtxag kuas moog lawvle tej kev saamfwm nyob rua phoo 
Vaajlugkub tshab. 

 
B) HKMF yuav tsi rausteg los tsi txeem kov tej dlejnum nruabnrog ntawm 
tej pawgntseeg,  tshwj tas :  

 
1)  tug cai tswjfwm los tug cai tsimtsaa ntawm ib pawgntseeg tau sau 
meej txug zaaj nuav. 
2) lub rooj tsaavxwm ntawm ib pawgntseeg khaubzig txug HKMF. 
3) 2 feem 3 (2/3) ntawm cov tswvcuab ntawm ib pawgntseeg 

khaubzig txug HKMF. 
4) thaus ib pawgntseeg twg kws txuj kev ntseeg (doctrine) moog tsi 

thooj le HKMF txuj. 
5) muaj kev kubntxhuv, tsi has saab kev ntseeg los kev cojnoj coj-ua, 

nyob nruabnraab ntawm ib pawgntseeg kws puab siskhu lawm 
tabsis tsi taag. 

6) muaj kev tsi sishum nruabnraab XF hab pawgntseeg, tsi has kev 
ntseeg (doctrine), kev coj pawgntseeg (conception de l’église) los 
lwmyaam. 

 
II – 5) KEV TAWM TSWVCUAB NTAWM HKMF : 
 

A)  Kev taagcai tsi ua tswvcuab rua HKMF yog : 
 

1)  Thov tawm (démission). 
2)  Pawgntseeg pluj los qaug, (dissolution). 
3)  Raug rhu tawm (exclusion) yog tsi coj le HKMF : 
 

a) txuj hauvpaug kev ntseeg (confession de Foi),  
b) tug cai tsimtsaa (statuts),  
c) tug cai tswjfwm (règlement interieur),  
d) txuj kev ntseeg (doctrine),  
e) hab lawvle tej kev txavtxim sab pumzoo ntawm tej rooj 
saablaaj (puagxyoo los tshwjxeeb) ntawm HKMF. 

B)   Pawg ntseeg kws tsi fwm hab tsi ua le cov xwmtxheej kws has rua nqai 
II / 5 / A - 3 sau nuav, cov tsaavxwm ntawm HKMF yuav tau nrug 
puab sis thaam txug qhov teebmeem ntawd. Yog  puab yeej tsi kaam 
hloov los tsi noog, rooj tsaavxwm yuav tau ua tug nrug dlaws qhov 
teebmeem ntawd.  
Thaus puab yeej tseem tsi kaam yuav le rooj  tsaavxwm tau khu, ces 
yuav tau coj moog rua rooj saablaaj luj ua tug txavtxim sab muab rhu 
tawm.  

 

PAWG III – HAS TXUG KEV SAABLAAJ 

 
III – 1) SAABLAAJ ROOJ TSAAVXWM : 

 
A) Cov Tsaavxwm huv HKMF muaj saablaaj 1 xyoos 3 zag : 
Lub 2 hlis, lub 6 hli hab lub 10 hli. Tabsis yog muaj dlejnum ceev, hu 
saablaaj tshwjxeeb los tau.  

 
B)  Kev hu saab-laaj (convocation) : 

Yuav tsum hu rooj saab-laaj lug ntawm kev xaa ntaubntawv nrug cov 
txheejtxheem kev yuav sisthaam uantej 2 lub limtam. 

 
C)  Thaus muaj dlejnum maaj kws yuav tau muab kev txavtxim sab sai ces 
muaj feem siv tau kev sisthaam kws yog muab suab pumzoo nrug kev siv 
xuvtooj cua : tél, fax los internet. 
Tej kev pumzoo le nuav yuav tau muab sau (rapport) khaws ca hab yuav 
tau coj moog qha rua rooj saablaaj lwmzag paub txug. 

 
III – 2) ROOJ SAABLAAJ LUJ (Assemblée Générale) : 
 

A)  Rooj saablaaj txwmxyoo (AGO) : 
HKMF muaj saablaaj luj 1 xyoos 1 zag kws hu ua rooj saablaaj txwm xyoo. 
Lub rooj saablaaj nuav muaj rua lub 3 hlis.  
 
B)  Rooj saablaaj tshwjxeeb (AGE) : 
 
Thaus has txug cov dlejnum nraag nuav, yuav tau hu muaj rooj saablaaj 
tshwjxeeb : 
 - Khu, ntxiv hab rhu tug cai tsimtsaa, tug cai tswjfwm, cov cai ntxiv 
 - Tso HKMF tseg. 

- Thaus cov pawgntseeg kws yog tswvcuab ntawm HKMF muaj txug 
   2 feem 3 ntawm cov pawgnseeg tau ua ntawv kus memteg zeeg tuaj  
   rua lub rooj tsaavxwm. 

 
  C)  Rooj saablaaj lub fwjchim (Pouvoir de l’AG) 
 

1) Cov muaj feem koom saablaaj : 

Txhua pawgntseeg ntawm HKMF muaj feem koom muab kev 
tuavxaam, kev tawm suab hab kev pumzoo nyob rua huv HKMF lub 
rooj saab-laaj luj, lug ntawm puab cov sawvcev le nraag nuav : 

 
a) Cov sawvcev pawgntseeg muab tso le nuav : 

1)  Cov sawvcev tej pawgntseeg ntawm HKMF muab faib 
le nraag nuav : 

-  3 leeg rua cov pawgntseeg kws muaj tswvcuab 15 
yim rovhuv. 
-  4 leeg rua cov pawgntseeg kws muaj tswvcuab 
txij 16 yim rov sau. 

2) Cov tswvcuab kws muab xaam rua kev xaam cov 
sawvcev nuav yog cov kws tub muaj npe cobzeem ua 
tswvcuab rua tej pawgntseeg lawv numtswv kevcai  lawm 
xwb.  

 
b) Yog cov pawgntseeg ntawm HKMF ua cov xaiv puab cov 

sawvcev. Pawgntseeg kws tsi muaj xwbfwb, ces tug thawj 
txwjlaug ntawm pawgntseeg yuav tsum yog ib tug ntawm cov 
sawvcev ntaag. Yog nwg tsi khoom lossis muaj dlejnum 
taabkaum, lwmtug tuaj hloov nwg chaw los tau. 

 
c) Cov sawvcev yuav tsum yog tswvcuab lawvle numtswv kevcai 

ntawm pawgntseg ntawd, quaspuj quasyawg, tub ntxhais 
hluas los tau tabsis yuav tsum muaj noobnyoog 18 xyoo rov 
sau. 

 
d) Dlhau ntawm cov sawvcev ntawm cov pawgntseeg lawm, cov 

xwbfwb hab cov tsaavxwm ntawm HKMF muaj feem koom 
rooj saablaaj hab muaj cai tawmsuab le ib tug sawvcev tabsis 
puab tsi yog cov sawvcev ntawm cov pawgntseeg. 

 
2) Feem txais tau kev tsocai : 

 
Ib tug sawvcev ntawm ib pawgntseeg muaj cai txais tau ntawv tsocai 
ntawm nwg pawg ntseeg (bon de pouvoir) ib lub suab.  
Kev tso cai kws yuav siv tau, yuav tsum yog xaa los muab dlaim ntawv 
tsocai kws muaj kus memteg rua tug teev ntawv ua ntej lub rooj saablaaj. 
 

3) Feem saablaaj tau (Quorum) : 
 

Rooj saablaaj yuav sisthaam tau yuav tsum yog cov pawgntseeg tuaj coob 
txug 2 feem 3 le tau teev ca rua ntawm tug cai tsimtsaa (statuts) nqai 5. 
 

4) Tug txhooj siv rua kev xaiv lossis kev pumzoo : 
 

Kev tawmsuab rua tej kev txavtxim sab kws yuav siv tau, yuav yog tau 
txais kev pumzoo feemcoob ntawm cov tuaj koom hab cov sawvcev rua 

rooj saablaaj nub ntawd ; tshwj tas tug txhooj (%) nuav tau muaj sau meej 
ca rua huv tej cai tsimtsaa los cov cai ntxiv.  

 
5)   Kev hu saablaaj : 
 

a) Hu saab-laaj lug ntawm kev xaa ntaubntawv nrug cov txheejtxheem 
kev yuav sisthaam hab cov ntawv tso cai sawvcev. 
 
b) Hu los caw saab-laaj 3 lub limtam yaamtsawg uantej nub saab-laaj. 

 
 
 
 
III – 3)  CAI TSWJ ROOJ SAABLAAJ : 

 
 Vim muaj dlejnum ntau yaam yuavtsum thaam hab yuav txhimkhu thaus 

saablaaj txwmxyoo hab xaav kuas tej dlejnum tav sai, moog tau zoo, HKMF 
yuav siv cov cai nraagqaab nuav lug tswj rooj saablaaj lawvle ua tau. 

   
Txhua tug kws koom lub rooj saablaaj yuav tau coj hab ua lawv le nraag 
nuav : 

 
1) Yuav tsum fwm tug thawj tswj rooj saablaaj. 
2) Tug yuav has lug, nwg yuav tsum tsaa teg tog thawj tswj rooj tso cai, 
hab qha nwg lub npe maam has tau. 
3) Tsi pub ib tug lug has dlhau 3 zag txug tuab lub ntsablug. 
4) Tsi pub has txawv los tawm txheej txheem (hors sujet). 
5) Yog lwm tug tub has le yug kev xaav los thooj le yug lub tswvyim 
lawm ces tsi xob has tshooj ntxiv. 
6) Tsi pub muaj kev sis tuavxaam rua ib caag ntawm rooj saablaaj los sis 
ntxhi rua ib qho. 
7) Thaus feemcoob tub pumzoo lawvle tej cai lijchoj tau teev ca  lawm 
ces tsi pub muaj has moog has lug ntxiv lawm. 
8) Tsi pub muaj kev npau tawg, siv lub suab siscaav, taw teg nki los 
muaj tug cwjpwm tsi tsimnyog. 
9) Yuav tsum nyob koom saablaaj kuas xaus. 

 
 
 
 

PAWG IV – HAS TXUG ROOJ TSAAVXWM, LWMPAAB KAAVXWM 

HAB COV TSHUAJNYAJ 

 
IV – 1) ROOJ TSAAVXWM : 
 

A)  Peevxwm ntawm lub rooj tsaavxwm : 
 

1) dlha tej dlejnum hab homphaj kws rooj saab-laaj luj tau sisthaam  

pumzoo. 
2) nrhav hauvkev lug txhimkhu kuas HKMF teg dlejnum nthuav  

dlaav moog tau dleb. 
3) ceev hab tswj tej nyajtxag, cuabyeej toomtxeem, vaajtse kws yog 

HKMF teejtug hab ua tej ntaubntawv kuas zoo khawsca. 
4) npaaj txheejtxheem hab dlejnum yuav npaaj ua rua rooj saab-laaj  

txwmxyoo. 
5) sawv cev HKMF rua tom numtswv hab rua lwm paabpawg kev ua  
       dlejnum huv nruabnrog los txawv tebchaws (organismes  
       nationaux, internationaux ou étrangers). 
6) nrhav kev txhim khu cov pawg ntseeg kuas luj hlub hab vaammeej. 

 
 
 

B)  Rooj tsaavxwm ntawm HKMF yuav tsum muaj 9 leej lug dlha dlejnum : 
 
1)  Tug thawj tsaavxwm. 
2)  Tug Lwm tsaavxwm. 
3)  Tug Teev ntawv. 
4)  Tug paab teev ntawv. 
5)  Tug canyaj. 
6)  Tug paab ca nyaj. 
7)  3 tug paab tuavxaam (assesseurs). 

 
 C)  Caijnyoog ua dlejnum ntawm lub rooj tsaavxwm yog 2 xyoos. 
 
 D)  Luagnum ntawm cov tub tsaavxwm : 
 

1)  Thawj Tsaavxwm : 
a) Yog tug sawvcev cov pawgntseeg hab sawvcev HKMF rua 
tom numtswv. 
b) Yog tug nrhav txhua yaam lug txhim khu lub koomhum hab 
cov pawg ntseeg kuas luj hlub hab vaammeej. 
c) Yog tug npaaj kev saablaaj nrug cov tub tsaavxwm rua txhua 
zag kev saablaaj. 
d) Saib txhua ceg num kuas dlha moog lug xwmyeem. 
e) Ncig moog saib cov pawg ntseeg tsi has lub caij kws raug 
pawg ntseeg caw los nwg moog nwg ib leeg. 
f) Yog tug thawj tswj rooj saablaaj txhua zag. 
g) teem caijnyoog hab teev txheejtxheem rua kev saablaaj. 
h) Yog tug dlha hab nrhav tuabneeg ua cov dlejnum nraag nuav : 

1) Moog saib cov pawgntseeg thaus puab caw txug. 
2) Moog paab cov pawgntseeg saib kev xaivtsaa, kev 

saablaaj. 
3) Kevcai tshoobkug, kevcai plujtuag, kevcai rausdlej 

hab dlejnum tshwjxeeb lwmyaam. 

i) Thaus Thawj Tsaavxwm taag simneej los tsi ua nwg tegnum 
lawm, tug Lwm Tsaavxwm yog tug hloov nwg chaw moog txug 
kev xaivtsaa tshab. 

 
2)  Tug Lwm tsaavxwm : 
Tug lwm tsaavxwm nuav yog tug lug paab los sawvcev ua thawj 
tsaavxwm cov dlejnum thaus nwg tsi khoom los hloov thaus Thawj 
Tsaavxwm taag simneej. 

 
3)  Tug teevntawv : 

a) Teev ntawv rua txhua lub rooj saablaaj. 
b) Ceev, ntxiv hab khu cov npe ntawm cov pawgntseeg tej 
tswvcuab taag nrho. 
c) Sau ntawv moog saab nrau, moog rua cov pawgntseeg hab 
khaws tej ntawv kws tuaj kuas meej. 
d) Npaaj tej ntaub ntawv kws yuav siv rua rooj saablaaj txhua zag. 
e) Ua tug sau ntawv caw cov pawg ntseeg tuaj saablaaj. 
 
f) Nrug thawj tsaavxwm los Lwm tsaavxwm moog saablaaj. 
g) Paab thawj tsaavxwm ua tej ntaubntawv txhua yaam kws nwg 
tso rua ua. 
h) Thaus tug Teevntawv taag simneej los tsi ua nwg tegnum 
lawm, tug paab Teev ntawv yog tug hloov nwg chaw moog txug 
kev xaivtsaa tshab. 
 

4)  Tug paab teevntawv : 
Tug paab teev ntawv nuav yuav tau nrug tug teev ntawv sau tej kev 
saablaaj txhua zag, ua tej ntaubntawv lawv le tug teev ntawv tso rua ua 
hab hloov tug teev ntawv chaw thaus nwg tsi khoom los taag simneej. 

 
5)  Tug canyaj : 

a) Yog tug suav hab khaws tej nyaj txag kws cov pawg ntseeg 
xaa tuaj hab coj moog tso tom txhaab. 
b) Ua tug them HKMF tej nujnqe kev siv. 
c) Teev tej nyajtxag kws tau lug hab siv tawm rua huv ib phoo 
ntawv. 
d) Teev tej pawgntseeg hab tej tswvcuab kws tau paab nyaj tuaj 
rua HKMF tej npe kuas zoo hab ua cov ntawv tau txais nyaj 
(reçu) xaa rua puab. 
e) Ceev tej ntaub ntawv nyajtxag kuas zoo chaw. 
f) Npaaj tej ntaubntawv nyajtxag hab qha rua rooj saablaaj txhua 
zag. 
g) Txwv tsi pub txais los qev koomhum peevnyaj coj moog ua 
lwm yaam. 
h) Thaus tug Canyaj taag simneej los tsi ua nwg tegnum lawm, 
tug paab Canyaj yog tug hloov nwg chaw moog txug kev 
xaivtsaa tshab. 

6)  Tug paab canyaj : 
Tug paab canyaj nuav yuav tau nrug tug canyaj saib hab ceev tej 
ntaubntawv los nyajtxag lawv le nwg has kuas paab; hab hloov nwg 
chaw thaus nwg tsi khoom los taag simneej. 

 
7)  Cov tub tuavxaam (assesseurs) : 

a) Koom saablaaj hab tawm tswvyim nrug cov tsaavxwm 
txhuazag. 
b)  Paab ua cov dlejnum kws rooj tsaavxwm kuas ua. 
c)  Puab muaj cai tawm suab nyob rua rooj saablaaj. 

 
 

E)  Kev xaivtsaa cov tsaavxwm : 
 
Saib tug cai lijchoj ntxiv : Cai tswj kev xaivtsaa. 

 
 
 
 
 

F)  Tawm & Rhutawm : 
 

1) Thov tawm : 
Tug thov tawm nwg yuav tsum ua ntawv rua cov tsaavxwm, puab 
maam saib rua qhov tsimnyog. 
 

 2)  Rhutawm : 
a) Tug tsaavxwm twg kws coj lub neej tsi lawv kev ntseeg hab 
cov xwm txheej kws teev ca rua nraag qaab nuav los lwm yaam 
kws tsi tsimnyog lub meejmom ntawm ib tug tub tsaavxwm 
yuav raug rhu tawm : 

 
1) Moog uankauj uanraug. 
2) Sisnrauj. 
3) Yuav namyau los yuav txiv tshab (tug kws nrauj 
quasyawg). 
4) Nyam twvtxaj yuampov. 
5) Quavdlej quavcawv. 
6) Moog uaneeb saibyaig. 
7) Nyam plaub nyom ntug. 
8) Ua luam tsi raug numtswv kevcai. 
9) Coj txuj kev ntseeg txawv le HKMF txuj. 
10) Tsi koom kev pehawm nrug pawgntseeg. 
11) Tawm tsi ua tswvcuab rua pawgntseeg kws zwm rua 
HKMF. 

b) Tug los cov coj lubneej zoo le has sau nuav yuav tau raug 
qhuabntuag txug 3 zag, yog nwg tsi noog ces yuav raug rhu 
tawm. 

 
3)  Thaus tug lwm Tsaavxwm, tug paab Teev ntawv, tug paab Canyaj 
hab cov paab tuavxaam tawm, raug rhu tawm los taag simneej, yuav tsi 
xaiv ib tug lug hloov tug ntawd chaw moog txug rua kev xaivtsaa 
tshab. 

 
IV – 2)  LWMPAAB KAAVXWM : 
 

A) HKMF muaj cov kaavxwm nraag nuav lug ua dlejnum paab lub rooj 
tsaavxwm : 
 

1) Kaavxwm tawm ntawv ua xwbfwb & fwjxwm saab kevntseeg 
(commission des ministères). 
2)  Kaavxwm saib kevcai lijchoj (commission juridique). 
3)  Koomhum namtsev. 
4)  Koomhum hluas (AJEHM). 
5)  Kaavxwm saib suabnkauj. 
6)  Kaavxwm saib kev txag. 
 
 
 
7)  Kaavxwm paab tswj rooj saablaaj : 
 

a) HKMF muaj ib paab kaavxwm lug paab thawj tswj rooj saib 
kev saablaaj 3 leeg. 
b) Rooj tsaavxwm yog tug taw. 
c) Caijnyoog kev ua dlejnum ntawm paab kaavxwm nuav yog 2 
Xyoos. 
d) Cov kaavxwm nuav teg dlejnum yog paab tug thawj tswj rooj 
saib lub rooj saablaaj kuas cov txheejtxheem ntsablug sisthaam 
moog tau zoo, moog lawvle lub caijnyoog. 
e) Cov kaavxwm nuav yog cov ntsuag saib leejtwg has yog cai 
lossis tsi yog. Puab muaj feem siv tau tug cai tswjfwm rooj 
saablaaj kws tau teev ca rua ntawm nqai III / 4 lug paab puab teg 
dlejnum. 

 
8)  Paab Txwjlaugneeg : 
 

a) HKMF muaj 4 tug txwjlaugneeg lug paab dlejnum rua rooj 
tsaavxwm. 
b) Yog rooj tsaavxwm ua tug tsaa. 
c)  Puab lub caijnyoog ua dlejnum yog 2 xyoos. 
d) Puab teg dlejnum : 

1) Paab ntuag hab dlaws teebmeem los kev tsi sishumxeeb 
thaus cov tsaavxwm HKMF khaubzig txug. 

2) Paab tawm tswvyim thaus cov tsaavxwm ntawm 
HKMF has txug. 

 
B) Muaj ib cov cai lijchoj has txug kev tswjfwm hab tej dlejnum ntawm cov 
kaavxwm nyob rua ntawm cov cai lijchoj ntxiv. 

 
IV – 3) COV TSHUAJNYAJ : 
 

A)  HKMF muaj 2 tug tshuajnyaj hab caijnyoog ua num yog 2 xyoos. 
B)  Rooj saablaaj txwmxyoo ua tug xaiv. 
C)  Teg dlejnum ntawm cov tshuajnyaj yog : 

1)  tshuaj saib kev siv hab tau nyaj saib puas moog lawvle rooj saablaaj 
kev kom sivnyaj (budget). 
2)  tshuaj saib tej kev siv hab tau saib puas nruam los puas muaj 
ntaubntawv ua povthawj. 
3)  tshuaj 1 xyoos 1 zag rua lub xyoo xaus hab yuav tau tshaabxu rua 
rooj saablaaj paub txug puab kev tshuaj. 
4) tshuaj thaus muaj xwmtxheej tsimnyog kws rooj saablaaj luj khaiv 

txug. 
 
 
 
 
 

 

PAWG V – HAS TXUG XWBFWB HAB KEV TSO CAI RUA 

TXWJLAUG UA VAAJTSWV DLEJNUM 

 
V – 1)  COV XWBFWB KWS UA DLEJNUM RUA HKMF : 
 

A) Cov xwbfwb kws ua dlejnum rua cov pawgntseeg ntawm HKMF lossis 
ua dlejnum rua lub rooj tsaavxwm los cov kaavxwm puavleej yog 
xwbfwb rua HKMF hab puab nyob huvqaab kev tsomkwm ntawm 
HKMF. 

 
B) Yuav tsum yog tub tau raug txais hab tau dlaim ntawv xwbfwb ntawm  

HKMF lawm maam ua tau dlejnum rua HKMF los rua ib pawgntseeg 
ntawm HKMF. 
 

V – 2) KEV TXAIS XWBFWB TSHAB, KEV TSAWB XWBFWB (consécration pastorale) 
 
Saib tug cai lijchoj ntxiv. 

 
V – 3)  KEV TAWM TSI UA XWBFWB LOS HLOOV DLEJNUM : 

 
A)  Caijnyoog has paub uantej : 
 



 
 
 

 Page 16 sur 21 

1) Tug xwbfwb twg kws tsi ua dlejnum rua ib pawgntseeg los rua 
HKMF, nwg yuav tau ceebtoom rua HKMF hab pawgntseeg kws nwg 
nrug nyob ntawd paub ua ntej 3 lub hlis los ntau dlua yog tug cai lijchoj 
ntawm pawgntseeg ntawd tau kom tseg ca ntau tshaaj nuav. 
 
2) Pawgntseeg kws xaav hloov xwbfwb lossis yog HKMF xaav hloov ib 
tug xwbfwb, puab yuav tau ceebtoom rua tug xwbfwb ntawd paub 
uantej 3 hlis tuabyaam nkaus. 

 
B)  Kev paab nyajtxag : 
 

1) Raug hloov : 
 

a) Tug xwbfwb kws raug hloov los raug tso tawm lug ntawm 
pawgntseeg, pawgntseeg ntawd yuav tau muab nwg cov nyaj su 
dlejnum puagxyoo kws nwg tseem tsi tau su taag cov caijnyoog 
rua nwg. 
 
b) Yog tug xwbfwb ntawd tsuas tau nyaj hli lug ntawm 
pawgntseeg ntawd xwb es yog nwg tseem tsi tau muaj dlejnum 
tuav, pawgntseeg kws nwg nrug nyob ntawd yuav tau paab ib 
lub nyaj hli ntxiv rua nwg. 

 
2) Xwbfwb thov tawm : 
Yog tug xwbfwb thov tawm dlejnum, pawgntseeg yuav tau muab cov 
nyaj su dlejnum puagxyoo kws nwg tseem su tsi tau taag rua nwg 
tabsis yuav tsi tau txais ib lub nyaj hli ntawd. 

V – 4)  XWBFWB LUB NYAJHLI, KEV FAAJSEEB KHU MOBNKEEG HAB 
 NYAJLAUG : 

 
A)  Nyajhli : 
 

1) Pawgntseeg feem : 
Xwbfwb lub nyajhli ca tej pawgntseeg muab lawvle tej kev nojhaus huv 
lub nroog los lub xeev kws pawgntseeg nyob ntawd saib kim los 
pheejyig ; tabsis thov kuas pawgntseeg muab kuas tsimnyog hab txaus 
noj txaus haus rua xwbfwb. 
Ib xyoos twg, pawgntseeg yuav tau saablaaj ntsig txug kev nce nyajhli 
rua xwbfwb ib zag. 
 
2) HKMF feem : 
Lub caijnyoog kws pawgntseeg tseem paab tsi tau lub nyajhli taagnrho 
rua xwbfwb, HKMF yuav muab cov nyaj npaaj paab xwbfwb kws cov 
pawgntseeg xaa tuaj ntawd lug paab. 
 
3) Tug muab nyajhli rua xwbfwb : 
Cov pawgntseeg ua cov muab nyajhli hab ua ntaubntawv nyaj 
ncaajnraim rua tug xwbfwb kws nrug puab nyob. 

B)  Kev faajseeb khu mobnkeeg : 
 

Yog ib tug xwbfwb twg ua dlejnum, txawm puv hab tsi puv caijnyoog (à mi-
temps ou à plein temps) rua ib pawgntseeg, pawgntseg ntawd yuav tau yuav 
kev faajseb khu mobnkeeg rua tug xwbfwb hab nwg tsev tuabneeg lawvle 
numtswv faabkis txuj cai. 

 
C)  Kev faajseeb nyajlaug : 

 
Yog ib tug xwbfwb twg ua dlejnum, txawm puv hab tsi puv caijnyoog (à mi-
temps ou à plein temps) rua ib pawgntseeg, pawgntseg ntawd yuav tau yuav 
kev faajseb nyajlaug rua tug xwbfwb lawvle numtswv faabkis txuj cai. 

 
V – 5)  CAIJNYOOG UANUM HAB SUNUM : 
 

Cov ua dlejnum (salarié) rua HKMF (tsi has meejmom xwbfwb los lwm lub 
meejmom) le numtswv kevcai ces puab muaj kev su dlejnum xyoo los limtam 
(vacances annuelles & repos hebdomadaires) le nraag nuav : 
 

1) Su num puagxyoo (Vacances annuelles) => Ua num puvxyoo ces su 
5 lub limtam (5 semaines au prorata temporis). 

 
2) Su num limtam (Repos hebdomadaires) => Ib lub limtam su 2 nub. 

 
 
 
 
 
V – 6)  ROOJ COBQHA XWBFWB : 
 

A)  Ib xyoos muaj 1 zag. 
B) Pawgntseeg kws muaj xwbfwb, puab paab rua puab tug xwbfwb. Yog 
pawgntseeg muaj txawmpeem paab tau nam xwbfwb los hajyam zoo. 

 
V – 7) XWBFWB KEV KOOM TEG : 

 
 Yog xwbfwb tsi tuaj koom rooj saablaaj txwm xyoo hab rooj cobqha xwbfwb 3 

zag sislaw ces HKMF muaj cai rhu nwg dlaim ntawv xwbfwb  
 
V – 8) KEV TSO CAI RUA TXWJLAUG UA VAAJTSWV DLEJNUM : 
 

Cov ntseeg kuj muaj ntau yaam kevcai kws yuav tau ua, yog le HKMF tso cai 
rua Thawj Txwjlaug ntawm tej pawgntseeg kws tsi muaj xwbfwb ua kevcai hab 
kaabke rua cov ntseeg lawvle puab ua tau, tshwj rooj tshoob dlawbhuv. 

PAWG VI – HAS TXUG NYAJTXAG, QUBTXEEG QUBTEG & 

CUABYEEJ TOOMTXEEM 

 
VI – 1) NYAJTXAG PAAB HKMF : 

 
 Cov nyaj kws cov pawgntseeg kws zwm rua HKMF yuav tau nqeg peev 

sispaab lug dlha dlejnum rua HKMF yog muab tso zoo le nuav :  
 

A) Nyaj txhawbtxhim puagxyoo (Cotisation) ntawm txhua pawgntseeg : 
Rooj saablaaj puagxyoo ua tug phua cov nyaj txhawbtxhim puagxyoo ntawm 
txhua pawgntseeg nuav. 
 
B) Nyaj sabdlawb ntawm cov pawgntseeg : 
Rooj saablaaj puagxyoo ua tug muab kev pumzoo kom kev thov cov nyaj 
sabdlawb nuav. 
 
C) Nyaj feem pua (%) npaaj paab xwbfwb : 
Rooj saablaaj txwmxyoo ua tug muab kev pumzoo kom cov nyaj feempua 
paab rua xwbfwb nuav. 
 
D) Nyaj sabdlawb ntawm cov ntseeg los cov pawgntseeg : 
Cov pawgntseeg los cov ntseeg kws muaj sab paab tshwjxeeb rua ib teg 
dlejnum, puab muaj feem xaa tau tuaj rua tug ceevnyaj rua teg djejnum hab 
lub luagnum ntawd. 
  
E) Nyaj siv ua dlejnum tshwjxeeb : 
HKMF muaj cai sau ntawv thov nyaj ua dlejnum lawvle kev sivnyaj kws lub 
rooj saablaaj txwmxyoo tau kom tseg lawm los lub rooj tsaavxwm tau 
sisthaam pumzoo lawm.  

VI – 2) KEV SIV NYAJTXAG : 
 

A)  kev siv kws moog lawvle tej homphaj hab tug kom nyajtxag (budget) tau 
kom tseg : 

 
1) Paab thawj tsaavxwm kev dlha dlejnum ncig saib cov pawgntseeg. 
3) Nyaj dlhakev hab kev siv ntawm cov tub tsaavxwm kev ua dlejnum  
      rua HKMF. 
3) Nyaj dlhakev hab kev siv ntawm ib tug kws HKMF khaiv txug. 
4) Nyaj dlhakev hab kev siv ntawm 4 tug kevtxwj laugneeg. 
5) Nyaj nojhaus, nyaj paab XF hab nqe qevtsev siv ntawm tej rooj  
    saablaaj, rooj cobqha, rooj txhawbsab, koobtsheej noël, ... 
6) Nyaj dlhakev hab kev siv ntawm cov kaavxwm kws HKMF tsaa  
    muaj. 
7) Paab cov kawm vaajlugkub, kawm dlejnum lug txhawb HKMF. 
8) Nyaj paab rua cov xwbfwb, nyajhli rua cov ua dlejnum (salarié) rua  
    HKMF. 
9) Nyaj faajseeb rua kev mobnkeeg hab nyajlaug rua cov ua dlejnum  
    (salarié) rua HKMF. 

10) Nqe xuvtooj, cuabyeej khoomsiv, ntaubntawv hab xaa ntawv rua  
      dlejnum HKMF. 
11) kev luam ntaubntawv, phoontawv rua kev cobqha los siv rua  
      HKMF cov dlejnum. 
12) Lwmyaam xwsle kev tshaaj txuj moozoo, kev xaa moozoo, kev  
      sispaab dlejnum los kev sistxhawb lwm homphaj kws HKMF muaj  
      peevxwm hab muaj zug ua tau. 

  
B) Dlhau ntawm tug kom kev sivnyaj (Budget) kws has lug sau nuav lawm, 
rooj tsaavxwm muaj cai rhu tau nyaj siv rua tej yaam kev siv kws tsi tau teevca 
rua ntawm tug kom kev sivnyaj le nraag nuav : 
 

1) rhu tau txug 1 000,00 € tabsis yuav tau coj moog qha rua rooj saablaaj 
paub tomqaab ntawd. 
2) yog muaj chaw siv dlhau tug nyaj nuav lawm, yuav tau muab kev 
pumzoo uantej lug ntawm rooj saablaaj luj maam siv tau. 

 
 C) Thawj Tsaavxwm rhu tau siv txug 500,00 € kws tsi has cov tsaavxwm paub, 

tabsis yog dlhau nuav lawm yuav tsum tau kev pumzoo lug ntawm cov 
tsaavxwm uantej. 

 
 D) Tej kev sivnyaj paab rua cov kawm vaajlugkub hab rua cov xwbfwb ces lub 

rooj tsaavxwm hab cov kaavxwm maam ua cov saib hab, yog ua tau, puab 
maam muab sau ca rua ntawm cov cai lijchoj ntxiv. 

 
VI – 3) KEV CEEV NYAJTXAG : 
 

A)  Rooj tsaavxwm muaj cai qheb cov chaw canyaj (Compte) rua ntawm tug 
canyaj lub zog los lwm qhov, nyob ntawm kev yoojyim rua kev ua dlejnum, 
hab yuav qheb pistsawg lub los nyob ntawm cov tsaavxwm pum tas tsim 
nyog qheb. 
B)  Cov nyaj kws  tau lug yuav tau coj moog tso rua tom txhaab nyaj (Banque) 
kws qheb ua HKMF npe. 
C) Tsi pub tseg nyaj ntau tshaaj 1 000 € rua huv tsev. 
D) Rooj tsaavxwm HKMF muaj cai coj cov nyaj moog yuav los tso rua tej 

chaw kws tau paaj tsaam ntxiv. 
 
VI - 4) NYAJ PLUJ : 
 
 A) Thaus nyaj pluj tsi muaj lawvle tej ntaubntawv nyajtxag, cov tsaavxwm 

yuav tau lug tshuaj saib, yog pluj tsi muaj chaw rau, tug los cov canyaj lossis 
tug los cov muaj feem rua kev ua nyaj pluj yuav tau ntxiv rov rua HKMF kuas 
taag. 

 
 B) Cov nyaj kws tso huv tsev es pluj yaam tsi muaj hauvpaug hauvntsis los 

yuav raug ntxiv rov rua HKMF. Tshwj cov xwmtxheem nyaj pluj nraagnuav : 
 

a) tsev kub nyab es nyaj kub tuabsi nrug kws muaj povthawj tseeb. 

b) tubsaab tuaj tsoo vaaj tsoo tsev hab nyag kws muaj povthawj. 
 

VI – 5) KEV TXAIS NYAJ LOS RHU NYAJ : 
  

A) Tsi pub muab HKMF npe coj moog qevtxais nyaj yaam tsi tau kev tso cai 
lug ntawm rooj saablaaj luj. 

 
B) Tsi pub rhu los txais HKMF nyaj rua ib tug tswvcuab los ib pawgntseeg, tsi 

has yuav coj mooj siv rua yaam twg losxij. 
 
VI – 6) QUBTXEEG QUBTEG, CUABYEEJ TOOMTXEEM : 
 
 A) HKMF feem : 
 

1) Rooj tsaavxwm yog cov kws muaj feem lossis muaj cai fwjxwm hab 
tswjfwm HKMF tej khoom, tej qubtxeeg qubteg xwsle : Kev ceev, Kev 
siv, Kev qevtxais. 
2) Yuav tau txheeb kuas paub HKMF tej qubtxeeg qubteg kuas zoo saib 
muaj pistsawg yaam hab nyob muaj chaw rua qhovtwg.  

 3) Thaus muab txais rua ib tug los ib pawgntseeg twg lawm :  
 

a) yuav tau saib kuas zoo hab kuas xaa rov tuaj. 
b) yog pob los puag ces tug qevtxais ntawd yuav tau khu lossis 
them. 

 
B) Cov pawgntseeg feem : 
 
Thaus ib pawgntseeg kws yog tswvcuab ntawm HKMF qaug los raug muab tso 
tseg, puab tej nyajtxag, qub txeeg qubteg, khoom vaajtse los lwmyaam kws yog 
pawgntseeg ndlagtug yuav dlhau lug ua HKMF teejtug, tshwj tas numtswv 
kevcai txwv. 

 
 
 

PAWG VII – HAS TXUG KEV QHUABNTUAG (LA DISCIPLINE) 

 
Saib tug cai lijchoj ntxiv has txug kev qhuabntuag. 

 
 
 
 

PAWG VIII – HAS TXUG KEVCAI LIJCHOJ LWMYAAM – KEV 

HLOOV TUG CAI TSWJFWM 

 
VIII – 1) KEVCAI LIJCHOJ LWMYAAM : 
 
 Dlhau ntawm tug cai tswjfwm nuav lawm, HKMF tseem muaj ib cov cai lijchoj 

kws hu ua “cai lijchoj ntxiv” kws sau lug paab kev ua dlejnum ntawm HMKF, 

xws le : cai tswjfwm kev xaivtsaa ; cai tswjfwm kev kawm tawmnpe & tsawb 
xwbfwb ; kev tshoobkug ; kev sispaab saab kev txag ; kev tswjfwm ntawm lwm 
paab kaavxwm ;  … 

 
VIII – 2) KEV HLOOV TUG CAI TSWJFWM : 
 
 Txhua yaam kws sau rua huv phoo cai tswjfwm nuav yeej muaj cai muab khu 

dlua tshab xwsle : tsub ntxiv rua, rhu tawm ib txha, rhu cov lug qub hab hloov 
dlua cov lug tshab rua, tabsis yuav tsum yog HKMF lub rooj saablaaj 
txwmxyoo pumzoo txug 2/3 mas txhaj hloov tau. 

 
 
 
 
 
 
 
 
 
 
 
 
 
 
 
Tug cai tswjfwm nuav tau raug pumzoo txais siv lug ntawm rooj saablaaj txwmxyoo 
nub tim ... / 03 / 2004 nyob rua ................................... 


